
Annotatsiya: Iqtisodiy islohotlarni amalga oshirishda davlat barcha iqtisodiy 

usullar, ya’ni pul-kredit, soliq, boj, tarif va ayrim sohalarda bahoni shakllantirish kabi 

mexanizmlardan keng foydalanadi. Bu o‘rinda soliqlarning muhim moliyaviy dastak 

sifatida iqtisodiy jarayonlarga ta’sirini o‘rganish muhim ahamiyat kasb yetadi. Shu 

nuqtai nazardan iqtisodiyotni rivojlantirish va tartibga solishda soliq mexanizmining 

nazariy ahamiyatini tadqiq qilingan. 

Tayanch so‘zlar: Soliq mexanizmi, soliqqa tortish mezanizmi, soliq 

munosabatlari, soliq nazorati, soliqlarni rejalashtirish, tartibga solish, imtiyozlar va 

sanksiyalar.  

 

Iqtisodiy adabiyotlarda so‘nggi paytlarda soliqlarning iqtisodiyotning turli 

jabhalariga hayotiy ta’sirini o‘rganish, shuningdek, moliyaviy boshqaruvda ulardan 

foydalanish tahliliga katta e’tibor qaratilmoqda. Ushbu muammoni o‘rganishda 

iqtisodchilar “soliq mexanizmi” tushunchasidan foydalanadilar. Uning talqini olimlar 

va amaliyotchilarning ishlarida aniq to‘xtamga kelinmagandir. Iqtisodiy adabiyotlarda 

soliq mexanizmining mohiyati to‘g‘risidagi masala munozarali davom etmoqda. 

Qayd etish joizki, “soliq mexanizmi” va “soliq mexanizmi elementlari” 

tushunchasi xususida iqtisodchi olimlar tomonidan turli xil fikrlar va yondashuvlar 

mavjud bo‘lib, yagona bir ta’rifga kelinmagan. Soliq mexanizmining mohiyatini 

to‘laroq anglab yetish uchun avvalo ana shu turli xil fikrlarni keltirish maqsadga 

muvofiqdir. 

Soliq mexanizmi  - soliqqa tortishning boshqaruv usullari va tashkiliy huquqiy 

normalar majmuidir. Davlat  soliq mexanizmiga huquqiy shakl berib, soliq 

qonunchiligi orqali tartibga soladi va  iqtisodiy jarayonlarga ta’sir ko‘rsatadi. [1, 7-b.]. 

Soliq mexanizmidan foydalanish samaradorligi - soliqlarning ichki mohiyati, 

ularning harakat qonuniyatlari va nomuvofiqligini davlatning qanday hisobga 

olinishiga bog‘liqdir. Soliq siyosati va soliq mexanizmi soliqlarning jamiyatdagi roli 

orqali belgilanib, davlat faoliyati bilan chambarchas bog‘liqdir.[1, 7-b.]. 

Professor O.V.Kachur - soliq siyosati soliq mexanizmi orqali amalga oshiriladi. 

Soliq mexanizmi - bu soliq munosabatlarining usullari va qoidalari majmui bo‘lib, ular 

yordamida soliq siyosati maqsadlarini amalga oshirish ta’minlanadi [2, 7-b.] deb 

ta’kidlagan. 

Rus tilining izohli lug‘atida “mexanizm” so‘zi “mashina, asbob, qurilmaning 

ichki qurilmasi (bog‘lanishlar tizimi) ularni harakatga keltiradigan” degan ma’noni 

anglatadi. Demak, soliq mexanizmi bu davlatning soliq siyosatini yurgizadigan soliq 

munosabatlarining bo‘g‘inlari tizimidir.[3, 7-b.]. 

Soliq mexanizmi moliya mexanizmi tarkibida bo‘lib, uning ta’rifi turlicha 

belgilangan. Iqtisodchi M.A.Danchenko tomonidan “soliq mexanizmi – soliq 

munosabatlarining qoida va usullari yig‘indisi yordamida soliq siyosati maqsadlariga 

erishishni ta’minlashdir” deb ta’riflagan.[4, 7-b.]. 

Iqtisodchi Ye.S.Muraxovskaya quyidagi ta’rifni beradi: “Soliq mexanizmi – bu 

ma’lum bir makonda (hududda) ma’lum bir vaqtda va aniq maqsadlarda (jamoat 

ehtiyojlarini ta’minlash) soliq munosabatlaridan foydalanish vositalari va usullari 

majmui bo‘lib, soliqlar orqali ijtimoiy-iqtisodiy jarayonlarga ta’sir etishni 

tashkillashtirishni o‘z ichiga oladi”. 

Professor N.B.Ashurova soliq mexanizmining muhim bo‘lagi hisoblangan 

soliqqa tortish mexanizmi – soliq to‘lovchilar uchun belgilangan soliq solish tartibi 

bo‘yicha soliq solinadigan ob’ektni aniqlash, imtiyozlarni qo‘llagan holda hisoblab 

chiqilgan, soliq solinadigan bazadan kelib chiqib o‘rnatilgan stavkalarda, soliq davrida 

byudjetga to‘lanadigan soliq summasini aniqlash jarayonidir». [5, 7-b.]. 

Professor J.J.Urmonov tadbirkorlik sub’ektlari faoliyatini soliq mexanizmi 

vositasida tartibga solish deganda – bu soliqqa tortish jarayonida soliqqa tortish 

tartiblarini joriy etish yoki bekor qilish, soliq stavkalari,  soliq ob’ektlari va soliq 

bazasini belgilash, soliq ma’muriyatchiligi shaffofligini ta’minlash, soliq imtiyozlari 

va preferensiyalarni taqdim etish orqali qulay ishbilarmonlik muxitini shakllantirishdir 

- deya ta’rif bergan.[6, 7-b.].   

O‘rganishlarimiz ko‘rsatmoqdaki, iqtisodchi olimlar tomonidan soliq 

mexanizmiga aniq bir ta’rif berilmagan bo‘lib, iqtisodiy lug‘atlarda ham ushbu 

tushunchaga ta’rif berilmagan. 

Fikrimizcha, soliq mexanizmi deganda – bu soliq munosabatlarining usullari va 

qoidalari majmui bo‘lib, soliq mexanizmi elementlari orqali soliq siyosatini amalga 

oshirish, soliqqa tortish tartiblarini joriy etish va soliq ma’muriyatchiligi orqali 

byudjetga soliqlarni undirish jarayonidir  - deya ta’rif berilishi maqsadga muvofiqdir.   

Bundan tashqari soliq mexanizmi elementlari turlari va tarkibi bo‘yicha iqtisodchi 

olimlar o‘rtasida aniq bir to‘xtamga kelinmagan va munozarali holat hisoblanadi. 

Soliq mexanizmi davlat va soliq to‘lovchilar o‘rtasidagi soliq munosabatlarining 

yo‘llari va usullari majmui bo‘lib, ular orqali soliq siyosati amalga oshiriladi.[7, 7-b.]. 

Soliq mexanizmining elementlari quyidagilardan iborat: soliqni rejalashtirish,  soliqni 

tartibga solish va  soliq nazorati. 

 
1-Rasm. Soliq mexanizmi elementlari [2, 7-b.]. 

 

Soliqlarni rejalashtirish - soliq tushumlarini prognozlashning iqtisodiy jihatdan 

asoslangan tizimidir. Soliqlarni rejalashtirishning asosiy vazifalari soliqlar va 

yig‘imlarning tushumi, soliq solinadigan bazaning o‘sish omillarini tahlil qilish va shu 

asosda rejalashtirilgan davrda turli darajadagi byudjetlarga soliq tushumlari hajmini 

aniqlashdan iborat. 

Soliqni tartibga solish soliq-huquqiy munosabatlari sub’ektlari manfaatlarining 

muvozanati, shu jumladan moliyaviy maqsadga muvofiqligini, iqtisodiy 

asoslanganligi, takror ishlab chiqarish jarayonlarini amalga oshirish bo‘yicha tezkor 

chora-tadbirlar tizimini nazarda tutadi. 

Soliqlarni tartibga solishning asosiy usullari va uslublariga har xil turdagi 

imtiyozlar va sanksiyalar kiradi; investitsion soliq krediti, soliq va yig‘imlarni 

kechiktirish, bo‘lib-bo‘lib to‘lash va boshqalar. 

Soliq nazorati - soliq to‘lovchilar tomonidan soliqlar va yig‘imlar to‘g‘risidagi 

qonun hujjatlarining bajarilishini tekshirish bo‘yicha chora-tadbirlar majmuidir.[7, 7-

b.]. 

Professor O.V.Kachur soliq mexanizmi elementlariga rejalashtirish, tartibga 

solish va nazorat kiradi - deb ta’kidlagan (1-rasm).  Uning fikricha soliqni rejalashtirish 

- real iqtisodiy sharoitlarni hisobga olgan holda soliq tushumlarini prognozlashning 

iqtisodiy asoslangan tizimidir. Davlat darajasida soliqni rejalashtirishning roli soliq 

tushumlari, soliq solinadigan bazaning o‘sish tendensiyalari va omillarini tahlil qilish 

va shu asosda byudjetlarga soliq tushumlari hajmini aniqlash bilan belgilanadi. 

Soliqlarni tartibga solish - takror ishlab chiqarish jarayonlariga operativ 

aralashuvning iqtisodiy choralari tizimidir. Soliqlarni tartibga solishning asosiy 

vazifasi tashkilotlarning ichki va tashqi faoliyati uchun umumiy soliq muhitini 

yaratish, kapital oqimining ustuvor tarmoq va mintaqaviy sohalarini rag‘batlantirish 

uchun imtiyozli soliq sharoitlarini ta’minlashdan iborat. Soliqlarni tartibga solish turli 

usullar va usullarda amalga oshiriladi. Masalan:  

yo‘llari - imtiyozlar va sanksiyalar; 

usullari - investitsion soliq krediti, kechiktirish, bo‘lib-bo‘lib to‘lash rejasi, 

o‘tkazmalar va boshqalar. 

Soliq nazorati - soliqqa tortish sohasida amaldagi natijalarni rejalashtirilganiga 

yaqinlashtirishga qaratilgan tuzatish chora-tadbirlarini amalga oshirish bo‘yicha 

qarorlar qabul qilish uchun soliq tushumlarining rejalashtirilgan miqdoridan chetga 

chiqish sabablarini tahlil qilish bo‘yicha chora-tadbirlar majmuidir.[2, 7-b.]. 

Soliq mexanizmini amalga oshirish va tartibga solish shakli soliq qonunchiligi 

bo‘lib, soliq vositalarining yig‘indisini belgilaydi. Soliq siyosatini olib borishda 

iqtisodiyotni tartibga solishda davlatning ishtiroki soliq stavkasi, soliq imtiyozlari, 

soliq sanksiyalari, soliq solinadigan baza va boshqalar kabi soliq vositalari yordamida 

amalga oshiriladi. [7, 7-b.].  

Professor I.A.Mayburovning ta’kidlashicha  - soliq mexanizmi soliqlarni 

belgilash, joriy etish va undirish, ularni turli darajadagi byudjetlar o‘rtasida taqsimlash, 

soliq ma’muriyatchiligi, soliq huquqbuzarliklari uchun javobgarlikka tortish usullariga 

oid o‘ziga xos iqtisodiy munosabatlar majmuasidir.   

Soliq mexanizmining asosiy vazifasi davlat soliq siyosatining maqsadlaridan 

kelib chiqqan holda soliq tizimining faoliyati samaradorligini ta’minlashdan iborat.  

Soliq qonunchiligi moliya qonunchiligining bir qismi bo‘lib, shuningdek, byudjet, 

valyuta, bank, sug‘urta va boshqalar kiradi. Soliq qonunchiligining shakllanishiga 

fuqarolik, jinoiy, ma’muriy va xalqaro huquqning katta ta’siri mavjud. Amalda 

dunyoning barcha mamlakatlarida soliqlar va ularning tizimini konstitutsiyaviy 

belgilash tamoyili amal qiladi. Demak, mamlakatning asosiy qonunida soliqqa 

tortishning asosiy tamoyillari, masalan, soliqqa tortishning muntazamligi, soliq 

tengligi, soliq tizimining birligi, markaz va hududlar o‘rtasidagi soliq huquqlarini 

chegaralash kabilar  orqali mustahkamlangan.[7, 7-b.]. 

Umumiy nazariy pozitsiyalardan kelib chiqqan holda, soliq mexanizmi soliq 

nazariyasi sohasi bo‘lib, bu tushunchani qayta taqsimlash munosabatlarini boshqarish 

uchun ob’ektiv zarur jarayon sifatida izohlaydi, uni soliqni rejalashtirish va 

prognozlash, soliqni tartibga solish va soliq nazorati kabi tizimlarga bo‘lish mumkin. 

Amaliy nuqtai nazardan, soliq qonunchiligi qoidalarini amalda qo‘llash soliqni 

rejalashtirish, tartibga solish va nazorat qilishning konseptual jihatdan belgilangan 

sohalariga o‘ziga xos tuzatishlar kiritganligi sababli soliq mexanizmi aniq soliq 

harakatlarining majmui sifatida qaraladi. Har bir amaliy harakatda soliq nazariyasining 

asosiy fundamental talabi – soliqqa tortish jarayonining sub’ektiv va ob’ektiv 

boshlanishi yagona yaxlit bo‘lishi kerakligi uchun qonunda belgilangan qoida va 

me’yorlarga amal qilish muhimligi ta’kidlangan.[7, 7-b.]. 

Soliq mexanizmining ichki mazmunini byudjet daromadlarini shakllantirish, soliq 

tushumlarini byudjetning turli darajalari o‘rtasida qayta taqsimlash jarayonida 

rivojlanadigan tashkiliy, iqtisodiy va huquqiy munosabatlar tashkil etadi. Bu 

munosabatlarning asosini boshqa huquq sohalari qatori soliq huquqi va moliya 

huquqini tashkil qiladi. Soliq mexanizmi muammosini ko‘rib chiqib, T.F. Yutkina o‘z 

asarlarida ikkita xulosa chiqaradi. 

Soliq mexanizmini faqat soliqlarni undirish jarayoniga davlatning operativ 

aralashuvi, shuningdek, soliq qonunchiligiga rioya qilishga yordam beradigan chora-

tadbirlarni ko‘rish nuqtai nazaridan ko‘rib chiqish qonunga xilofdir. Bunday 

yondashuv bilan soliq mexanizmi o‘zining ob’ektiv xususiyatini yo‘qotadi va pul 

resurslarini sof sub’ektiv qayta taqsimlash dastagiga aylanadi. Soliq mexanizmidagi 

ikkita boshlang‘ich - ob’ektiv va sub’ektiv - organik bir butunlikni tashkil qiladi, 

ularning muvozanatini buzish mumkin emas. 

Iqtisodchi Ye.Yu.Jidkova fikricha soliq mexanizmi - soliq munosabatlarining 

usullari va qoidalari majmui bo‘lib, ular yordamida soliq siyosatining maqsadlariga 

erishiladi deb ta’kidlagan. Soliq siyosati soliq mexanizmi orqali amalga oshiriladi. 

Shuningdek, soliq mexanizmi elementlariga rejalashtirish, tartibga solish va nazorat 

qilishni kiritgan.[7, 7-b.]. 

Prfessor N.G.Dmitrieva va D.B. Dmitrievlar soliq mexanizmi - bu turli ustki 

tuzilmalar tizimi (soliq stavkalari, soliq imtiyozlari, soliqqa tortish usullari) orqali 

soliqqa tortishni davlat tomonidan boshqarishning tashkiliy-huquqiy normalari, 

usullari va shakllari majmuidir [7, 7-b.].deb ta’riflagan. 

Funksional mazmun nuqtai nazaridan soliq mexanizmiga quyidagicha ta’rif 

berilgan. Soliq mexanizmi - davlatning barcha qonun hujjatlari arsenalining maxsus 

huquqiy normalari bilan tartibga solinadigan, o‘zaro ta’sir qiluvchi uchta moliyaviy va 

byudjet faoliyat sohalari majmui bo‘lib, u sub’ektlarning rejalashtirilgan, amalda 

bajarilgan va prognoz qilinadigan soliq majburiyatlarini belgilash, baholashni 

belgilaydi. Soliq huquqiy munosabatlari (soliqni rejalashtirish), rag‘batlantiruvchi 

xususiyat sifatida mamlakat byudjetlarini ijro etish jarayoniga joriy aralashuvning 

ilmiy asoslangan choralarini ko‘rish (soliqni tartibga solish) va soliq qonunchiligi 

normalari buzilgan taqdirda jazo choralari (soliq nazorati). 

Soliq mexanizmi nafaqat soliq munosabatlarini tashkil etish shakllari va 

usullarini, balki ularni miqdor va sifat jihatdan aniqlash usullarini ham o‘z ichiga oladi. 

Soliq mexanizmining miqdoriy parametrlarga ega bo‘lgan elementlariga stavkalar, 

soliq imtiyozlari hajmi, soliq yuki, soliqlarni undirish darajasi va boshqalar kiradi. 

Soliq mexanizmining sifat parametrlariga ega bo‘lgan elementlariga soliqlarni 

tartibga solish samaradorligi, soliqlarning butun jamiyatning iqtisodiy rivojlanishiga 

va investitsiya siyosatini olib borishga ta’siri, tadbirkorlikni rivojlanishi va boshqa 

tushunchalari kiradi. 

Yuqorida soliq mexanizmi tarkibiga kiruvchi uning elementlari turalari bo‘yicha 

olib borgan o‘rganishlarimiz ko‘rsatmoqdaki,  iqtisodchi olimlar tomonidan turlicha 

talqin qilingan, bir to‘xtamga kelinmagan va munozarali bo‘lib turibdi.  

Fikrimizcha, soliq mexanizmi elementlari tarkibiga soliq ma’muriyatchiligini 

kiritish maqsadga muvofiqdir. Soliq ma’muriyatchiligining asosiy vazifasi soliqlarni 

va soliq to‘lovchilarni hisobga olish, soliq yig‘iluvchanligini oshirish, soliq organlari 

faoliyatini muvofiqlashtirishda soliq munosabatlarini boshqarish tizimidir. 

